
Кулланылган әдәбият

Кереш
      XX гасыр башында мәгърифәт учагы булган Иж- Бубый мәдрәсәсе -  безнең, ягъни Әгерҗе районы кешеләре өчен, зур горурлык һәм бик тә кадерле мирас ул. Бу мирасны түкми-чәчми киләчәк буыннарга җиткерү –безнең бурыч. Фәнни-эзләнү эшемнең темасын да “Исәнбай авылы тарихында Бубый мәдрәсәсе эзләре” дип атавым юкка гына түгел. Үткәннәрне белмичә торып,  якты киләчәк төзеп булмый, әлбәттә. Бу тема, өйрәнелгән темаларның берсе булса да, елдан ел үзенең  актуальлеген ныграк раслый. 
       “Бубыйлар тарихы –мәдрәсә тарихы, ул әле бик үк онытылмаган да, тиешенчә ачылмаган  да тарих.”  Әйе,  Иж- Бубый мәдрәсәсе тарихында ак таплар җитәрлек әле. Белүебезчә, мәдрәсә шәкертләренең, мөгаллимнәренең  төгәл исемлеге дә, аларның эшчәнлеге дә билгеле түгел.  Ә бит бу мәдрәсә диварларыннан меңләгән шәкертләр, дистәләгән мөгаллимнәр чыккан. Аларның  күбесе халыкка хезмәт итүдә армый-талмый эшләгән дәрәҗәле,  дан-хөрмәткә лаек шәхесләр бит. Шулар арасында безнең Исәнбай авылы  мәгърифәтчеләре дә бар. Бу үз чиратында фәнни-эзләнү эшенең практик яктан әһәмиятен дә ассызыклый. Эшемнең тикшерү объекты – Исәнбай авылында Бубый мәдрәсәсе эзләре,  тикшерү предметы – Иж-Бубый мәдрәсәсе шәкерте  Корбангалин Хафизетдин  Нәҗметдин улы тормышы һәм эшчәнлеге. Шушыларны истә тотып, мин Корбангалин Хафизетдин  Нәҗметдин улының тормышын һәм аның  халык яшәешендә тоткан ролен ачыклауны үземә максат итеп куйдым.

      Максатка ирешү өчен түбәндәге бурычларны хәл итәргә кирәк:

1. Иж- Бубый мәдрәсәсе турында мәгълүмат туплау;

2. Исәнбай авылыннан әлеге мәдрәсәдә белем алган шәкертләрне ачыклау;

3. Корбангалин Хафизетдин  Нәҗметдин улының мәгърифәтчелек эшчәнлеген күрсәтү.

     Эшемне мөмкин кадәр дөрес һәм төгәл итеп башкару өчен, мин “Туган якны өйрәнү” музеендагы материалларга һәм Р. А. Гимазованың “Просветительская деятельность Нигматуллиных-Буби (конец XIX – начало XX вв.)” хезмәтенә, “Бертуган Бубыйлар һәм Иж- Бубый мәдрәсәсе”  дигән китапка таяндым. Эзләнү эшләре барышында төп чыгынак булып,  Исәнбай авылы тарихын язучы Корбангалин Ниязиның  елъязмасы һәм гаилә архивы  торды. Эшемне  тарих укытучысы Зәйнуллина Гүзәлия Зәки кызы һәм татар теле һәм әдәбияты укытучысы Хуҗина Гөлназ Рәфис кызы белән берлектә башкардым.  Эшемдә тарихи чыганакларны анализлау, чагыштыру методлары киң кулланылды, тарих төпкелленә яшерелгән бик күп фактлар, вакыйгалар ачыкланды.
I бүлек. Мәгърифәт учагы булган Иж- Бубый мәдрәсәсе һәм Исәнбай авылы шәкертләре
           Иж-Бубый мәдрәсәсе -  XX гасыр башында халыкны аң-белемгә тартып, милләтебезнең зыялыларын үстереп, укыту- тәрбиянең куелышы һәм эчке тәртип ягыннан алдынгы саналган, бөтен Рәсәйдә дан-шөһрәт казанган татар мәдрәсәсе ул. (кушымта 1)
      XIX гасыр ахыры XX гасыр башында мәдрәсә зур үзгәрешләр кичерә. 1907 нче елдан башлап, мәдрәсәдә аерым фәннәр буларак гарәп, фарсы, төрек, рус, француз телләре, тарих, политикономия, арифметика, геометрия, физика, астрономия, география, ботаника, медицина, психология, педогогика, алддынгы рус һәм Европа уку йортлары дәрәҗәсендә укытыла. Фәлсәфә, мантыйк (логика), әхлак, коръән, хәдис, ислам тарихы өйрәтелә.
     Рәсәйнең төрле почмакларыннан: Ырынбур, Уфа, Әстерхан, Чиләбе шәһәрләреннән, Себердән, Урта Азиядән Иж-Бубый мәдрәсәсенә белемгә сусаган яшьләр агыла. Монда, татарлардан тыш, казакъ, кыргыз, башкортлар һәм башка төрки халык вәкилләре укый. 1908-1911 нче елларда һәр елны 500 шәкерт белем ала. [4]
        Шәкертләрдә милли хис, хөр фикер, милли горурлык һәм әхлак  тәрбияләү,  Иж-Бубый мәдрәсәсе эшчәнлегенең төп юнәлешләреннән була.  Мәдрәсәне тәмамлап чыгучылар тирән фикерле, белемле, киң мәгълүматлы шәхесләр булып формалаша. Татар мәгърифәтчесе, әдип Фатих Кәриминең “Бубый шәкертләре, дөньяга туп-туры карап, аякларын җиргә нык басып йөриләр”, дигән сүзләре хаклы әйтелгән. [2] Бу мәдрәсәнең мөстәкыйль фикерләүгә  сәләтле, туры сүзле, хакыйкать һәм гаделлек өчен чын көрәшче шәхесләр тәрбияләвен күздә тотып, рус совет галиме, профессор П.Коган 1931 нче елгы бер мәкаләсендә Иж- Бубыйны олылап,  “Татар Афинасы” дип бәяләгән. [3 ,15]
     Мәдрәсәнең мәгърифәт яктысы, милләтпәрвәрлек, хөрлек фикерләре Бубыйга якын-тирә җирлектә тагын да күбрәк таралыш тапкан, әлеге көчле рух бу як халкының күңелендә бик тирән урнашкан. XX  гасыр башында Сарапул һәм Алабуга өязләренең татар авылларындагы муллалар һәм мәзиннәр, мөгалимнәр алар мәгърифәт рухын үз мәхәлләләрендә, үз авылларында таратканнар. Исәнбай авылы тарихында да андыйлар шактый. Эзләнү- тикшеренү эшләре барышында без  Р.А Гимазованың “Просветительская деятельность Нигматуллиных Буби” дигән хезмәтеннән  Иж –Бубый мәдрәсәсен тәмамлаган шәкертләр  исемлеге белән таныштык һәм шулар арасыннан Исәнбай авылы кешеләрен билгеләдек. Әлеге исемлектә алар барысы 23 иде.  [3], (кушымта 2) Автор үзе билгеләп үткәнчә,  бу исемлек әлегә тулы түгел, аларны тулысынча ачыклау – бу безнең бурыч.  
         Без Ниязи Корбангалин  архивындагы “Первая всеобщая перепись населения Российской Империи” документыннан  Иж- Бубый мәдрәсәсендә белем алган Нәҗметдинов Камалетдин (1864 елда туган)  Нәҗметдинов Җиһангәрәй (1887 елда туган),  Әхмәтхуҗа Абдулнасыйпов (1862 елда туган), Тютиев Гатаулла (1866 елда туган), Тютиев Рахматулла (1871 елда туган), Мөхәммәтшафикъ Әхмәтлатыфов (1878 елда туган) исемнәрен ачыкладык.  [кушымта 3]  Алар хакында халык санын алу кәгазенең белем турындагы графасына мәдрәсәдә укыды   дигән сүзләр язылган. Димәк, 23 шәкерт янына тагын алты шәкертне өстәргә була дип уйлыйм мин. Иж-Бубый мәдрәсәсендә Исәнбай авылыннан барысы 29 шәкерт белем алган дип нәтиҗә ясарга нигез бар. [2]

    Кызганычка каршы,  авылыбыздагы З57 хуҗалыктан без бары тик 29 ын гына карап чыга алдык, чөнки безнең кулда халык санын алу турындыгы документларның барысы да юк.  Калган 328 хуҗалык, бәлки, тагын да күбрәк мәгълүмат бирә алган булыр иде. (кушымта 4)
    Корбангалин Ниязи язмаларыннан  исемлектәге шәкертләр турында тулырак мәгълүматны  без бары тик  аның әтисе Нәҗметдинов Хафизетдин һәм Симаков Габдулла, Якупов Мулланур  хакында гына туплый алдык. 
  Симаков Габдулла Арыслангәрәй улы 1896 нчы елда  Исәнбай авылында туган. 1913-1917 елларда  мәдрәсәдә укыган. Кызыл Армия командиры Симаков Габдулла  гражданнар сугышында һәлак булган. (кушымта 5) 

     Ниязи абый язмаларында  Симаков Габдулла турында түбәндәге юллар язылган: ”Патша армиясенең кече офицеры. 1917 нче елда Вакытлы хөкүмәт карамагында хезмәт итә. Октябрь  революциясеннән соң Исәнбайга кайта. Сарапул өязе мәгариф бүлеге тарафыннан авыл ир балалар мәктәбенә укытучы итеп билгеләнә. 1918 нче елны аны Исәнбай Волосте башкарма комитетының хәрби комиссары Волисполкомның хәрби бүлек мөдире итеп билгелиләр. Колчак гаскәрләре Тугыз буе авыллары мәйданына кергәч, Симаков Габдулла эвакуацияләнә. Шуннан соң яңадан авылга кайтмый, билгесез юкка чыга. Аның әтисе Симәк нәселеннән Әюпов Арыслангәрәй таза хәлле игенче Совет урамының Биме авылы башында яши, алмагачлары күп була.”   [3]
   Якупов Мулланур  Якуб улы 1892 нче елда   Исәнбай авылында туган. Ниязи абый язмаларыннан без түбәндәгеләрне ачыклый алдык. Якупов Мулланур  башта Мәлик мулла мәхәллә мәктәбендә укыган, аннан соң Бубый мәдрәсәсен тәмамалаган, сәләтле шәкертләрдән саналган, башка шәкертләргә сабак бирүне аңа ышанып тапшырганнар. Мулланур Якупов беренче мәхәллә кешеләренә намаз укый торган булган. Димәк, Мәлик мулла үзенә алмаш әзерләгән. Мулланур Уфа губернасы авылларында, Кама аръягында укытучылык белән шөгыльләнгән. Өшәр авылында укытуы билгеле.

  1920 нче елда Якупов Мулланур Исәнбайга кайта, 1924 нче елда аны авыл советы председателе итеп сайлыйлар. Үз теләге белән бу вазифадан баш тарта.  Советлар властька килгәч, әкренләп арткы планда калуны хуп күрә. Ләкин муллалык эшен ташламый,   “идән асты мулласы” сыйфатында Мулланур Якупов 1975 елда вафат була.[4]
II. Бүлек. Хафизетдин Корбангалин Түтиев – халык укытучысы
     Корбангалин Хафизетдин 1879 нчы елның 31 нче октябрендә Исәнбай авылында мулла гаиләсендә туа. (кушымта 6).  Аның әтисе Нәҗметдин Корбангали улы Түтиев авылның беренче мәхәллә мулласы - хаҗи мулла берьюлы дүрт хатын белән яши. Хафизетдин, мәхәллә мәктәбен тәмамлагач,  Иж- Бубый мәдрәсәсендә укый. Аннары Сарапулда педагогик уку йорты - семинариядә укый һәм башлангыч мәктәп укытучысы булырга хокук ала. 
  1898 нче елның сентябреннән 1904 елның 1 маена кадәр Иж-Бубый  башлангыч мәктәбендә эшли. Бу Бубыйларның  башлангыч мәгарифкә зур үзгәрешләр керткән вакыт – җәдитчә укытуга күчү вакыты  була.  Яңалыкларны тормышка ашырыр өчен күпме көч, энергия, максатчанлык кирәк булгандыр.  Корбангалин Хафизетдин гарәпчә, фарсыча, төрекчә, русча, татарча грамоталы була. Шул телләрдә иркен аралаша, сөйләшә, укый, яза. Шәрыкъ, Европа, рус-татар әдәбияты белән кызыксына һәм аларны төпле, эчтәлекле белә. Үзенең бөтен барлыгын, тырышлыгын балалар укытуга бирә. [2]
      Исәнбайда җәй көне генә яши. Кышларын төрле губерна авылларында укытучылык итә. Гаилә архивында сакланган таныклык (удостоверение) шул хакта сөйли.  Аның тулы тексты түбәндәгечә:  

Удостоверение

    Курбангалин Хафиз действительно поступил на учительскую должность  в Иж-Бобиньскую  начальную школу  I ступени  с 15 сентября 1898 г. и состоял в ней до 1 мая 1904 года, с 1 октября 1904 г. по 20 апреля 1906 г. был учителем в Камаевской начальной земской школе  I ступени. С 1октября 1906 года по 15 апреля 1909 года состоял учителем в Альметьевской начальной земской школе  I ступени. С 15 сентября 1909 г. по 20 апреля 1914 г. состоял учителем в Челябинском  начальном  земском училище  I ступени. С 15 сентября 1914 г. по 25 апреля 1916 года учительствовал в с. Кизели начальной земской школе I ступени. С октября 1916 года по 15 апреля 1917 г. в Исенбаевской школе I ступени состоял учителем, затем с 1 сентября 1919 г. по настоящее время состоит учителем Исенбаевской школе I ступени, что и удостоверяется.
                                                        Зав. Кантоннаробом:   подпись

                                                          Секретарь: подпись     [1] (кушымта 7)
    Хафизетдин 1913 нче елда 34 яшендә Шәрипов Мөхәммәтшакир кызы Бибигазизәгә өйләнә. Кышын укыта, җәен игенчелек эше белән мавыга. Шушы елларда хуҗалыгында яшелчә бакчасы булдыра, яшелчәчелек эшен җәелдерә. Җәмәгате Газизәне бу һөнәргә җәлеп итә. Хафизетдин,  авылда беренче булып, кыяр, кишер, шалкан, суган, кабак, кәбестә һәм башка төр яшелчәләр үстерә. Колхозлашкач, 1929 нчы елдан хатыны Бибигазизә утыз елдан уртык колхозның яшелчәлек бригадиры вазифасын башкара. Корбангалина Газизә авылда  яшелчәчелек остасы санала. (кушымта 8)
      Хафизетдин 1913 нче елдан соң Исәнбайда төпләнеп кала. Рус-татар башлангыч училищесында укыта. Зур көч куеп, совет мәктәбен торгызуда катнаша. Бик авыр еллар –укыту бинасы бик иске, утын, керосин, уку-укыту әсбаплары юк, аларны  табуы бик кыен. Шулай булса да,  эшне өзмиләр, укытуны алып баралар. Мәсәлән,  1919 нчы елда 150 баланы  3 укытучы  укыта. Өстәвенә, кич белән ликбез оештыралар. Бу эшләрнең башында торучы Хафизетдин була.    [2]      

         Корбангалин Хафизетдин революция чорында, 1917-1918 нче елларда, Иж -Бубый авылында укыта һәм кышларын гаиләсе белән шунда яши.  Хатыны Бибигазизә истәлекләрендә болай дип яза: “ Миңа өйләнгәч тә  берничә ел Иж- Бубый авылында укытты. Габдулла, Годәйдулла Бубыйлар белән якын элемтәдә иде. Кышларын яшәргә Бубыйга күчә идек...” [4]
     1919 нчы елның көзендә Корбангалин Хафизетдинне Исәнбай авылы ир балалар мәктәбенә укытучы итеп билгелиләр. (Кушымта 9) 
   Аның элеккеге укучысы Ризванов Әхмәтнәгыйм Латыйпович түбәндәгеләрне язып калдыра: “... ул бик зур стажлы педагог- халык укытучысы, яхшы белемле, культуралы, җәмгыять өчен файдалы, совет дәүләте интересын яклаучы һәм кызыксынучы кеше булды. Революция булганнан соң мәктәп балаларын (ягъни безне) стройга тезеп, урам буенча “Марсельеза”ны җырлатып йөрүче дә Корбангалин Хафизетдин абый иде . Әлбәттә,  аны  Советларга карата алдынгы карашта торучыларның берсе иде дип карарга кирәк... Хафизетдин абый алдауга, ялганга һәм вымагательствога түзеп тора торган кеше түгел, ә рәхимсез тәнкыйтьче һәм принципиальный кеше иде. “ [2]
       1919 нчы елның апрель башында, авылны Колчак басып алгач, ул, укытучы буларак, эзәрлекләнергә тиешле советчыл кешеләр исемлегенә кертелә. 1919 нчы елның апрель азагында авылдагы Колчак дружиначылары Нәҗметдинов Камалетдин, Рәхимов Шариф, Шәмсетдинов Габдрахманнар Хафизетдин белән исәп-хисап ясарга киләләр. Аны атарга койма янына бастыралар. Күршеләре, авыл халкы бу залимнарга Хафизетдинне атарга ирек бирмиләр. Аның хуҗалыгы сак астына алына. Өй арестын саклаучы итеп, авылның иң ярлы-ябагае Җаббаров Исмәгыйль куела. Күрше Плешкова руслары төнен Корбангалинне, урлап, авылларына алып кайталар, аннан Иж-Бубыйга озаталар. Авыл Колчактан азат ителгәч, Хафизетдин авылга кайта. 
     1919 нчы елның башында Исәнбай волосте башкарма комитетының оргсев (чәчүлек эшләрен оештыру) бүлеге мөдире итеп билгеләнә. Волость Тугыз буе авылларында җан башыннан җир бүлү эшен оештыра.  Авылда җан башыннан җир бүлү эшен бары тик аңа гына тапшыралар. Ул үзенең гаделлеге, хаклылыгы, сатылмавы, дөреслеге, төгәллеге өчен авыл халкы тарафыннан  ихтирам ителә, авылда иң абруйлы кеше була. Бу хакта Корбангалин Ниязи абый язмаларында урын алган истәлекләр дә сөйли. [2]
      “Мулла Хафизетдин бик башлы кеше иде, авыл халкы өчен бик күп файдалы эшләр эшләде, халык мәнфәгатен күзәтте, халык өчен кайгыртты. Ул бездән берничә яшькә кече. Шуңа карамастан без аны зурлап, хөрмәтләп Хафизетдин абзый дип кенә дәштек Һәм тик шулай дип кенә белдек. “Ул, советлар урнашкач, беренче булып, авыл хатын-кызларына, ир-егетләр белән бертигез җир өлеше бүлеп бирде. Авылда җир өләшү, бүлү эшен авыл халкы  аңа гына ышанды. Ул авылда бердәнбер дөреслекне саклый торган тугрылыклы кеше булды.",- дип сөйли иде  әти,” -  дип яза  Шарифуллина Фатыйма. [4], (кушымта 10)
        Авыл өчен иң авыр еллар –фаҗигале 21нче елгы ачлык елларында Хафизетдинны  берничә укытучы белән берлектә намуслы, инсафлы, гадел, тугрылыклы кеше буларак, “америка ашханәсе”  мөдире итеп куялар. Бу  факт та  Хафизетдинның чын мәгънәсендә ышанычлы, гадел кеше булганлыгы турында сөйли. [1]
    Авылга кооперация эше килеп кергәч, 1926 нчы елда Хафизетдинне авыл кулланучылар җәмгыяте кооперация  идарәсе председателе итеп сайлый,  ул бу өлкәдә дә үзен күрсәтә. Исәнбай сәүдәгәрләре якын тирәдә гадел, яхшы, тәртипле, җитешле эшләре белән танылалар.
     1928 нче елда Хафизетдин каты авырый башлый,  сәламәтлек саклау оешмалары аны саклап калырга тырышалар. Ул авыруны җиңә алмыйлар. Хафизетдин Корбангалин  1929 нчы елның 22 нче апрелендә 50 яшендә ашказаны авыруыннан вафат була. Исәнбай тарихында беренче буларак  гробка салып, авыл зиратына күмәләр. [2]
      Укытучы Әкъмәлетдин Мөсифуллин истәлекләреннән күренгәнчә: “Безнең һәм авылыбыз халкы өчен зур кайгы.  30 ел буе надан халыкка белем бирүче укытучы Корбангалин Хафизетдин Нәҗметдин улын югалттык. Ул вафат. Без, укытучылар, аягүрә басып, мәрхүмне искә алдык. Ул көнне укымадык. “Кадерле Хафизетдин, хуш! Тыныч йокла!” -  дигәч,  халык төркеме дулкынланды. 

      Матәм митингы тәмамлангач, табутны өч тастымал белән өчәр кеше күтәреп алып, әкерен генә зиратка юл алдылар. Табут артыннан җәмәгате, балалары, туганнары, укытучылар, башка хезмәттәшләре иярделәр. Аяк асты пычрак булуга карамастан, мәрхүмне озатучылар кара болыт сыман агылалар иде. 

   Мәрхүм Хафизетдин абыйны соңгы юлга озату балаларга ифрат нык тәэсир итте. Тыңлаучанлык, басынкылык, тыйнаклык хисе өстенлек алды. Бик шаян, тынычлык белми торган малайлар да тынып калды.” [3], (кушымта 10)
   Әйе, Иж-Бубый мәдрәсәсе –иң көчле белем учагы гына түгел, бәлки чын мәгънәсендә, Тукай әйткәнчә, “Әйдә халыкка хезмәткә” шигаре астында яшәүче тирән белемле  зыялы шәхесләр,  халыкка хезмәт итүче шәкертләр әзерләгән рухи мирас үзәге дә ул. Корбангалин Хафизетдин да, нәкъ бертуган Бубыйлар үрнәгендә, халыкны агарту, аң –белем бирү өлкәсендә армый-талмый хезмәт куйган шәхес.  Быел 22 нче апрельдә Хафизетдин Корбангалинның вафат булуына 85 ел , ә 31нче октябрьдә тууына 135 ел тула.  Әмма безгә ул хакта белү белән генә чикләнергә ярамый, безнең алдыбызда авылыбызның фидакарь  җаннары турында  тагын да тирәнрәк мәгълүматлар туплап, киләчәк буынга җиткерү мәсьәләсе тора.
Йомгаклау

    Гасырлар дәвамында төрле кысуларга һәм югалтуларга карамастан, татарларда аң-белемгә игътибар зур булган, халык үзе гыйлемне буыннардан - буыннарга тапшырып килгән, мәчет салса, аның каршында мәдрәсә ачкан. 

    Ниязи абый язмаларын өйрәнеп, эзләнеп чыкканнан соң. күңелемдә авылыбыз тарихы, аның зыялы шәхесләре  белән горурлану һәм соклану хисләре тагын да көчлерәк яна башлады. 
    Тирән белем учагы булган, “дөньяга туп-туры карап, аякларын җиргә нык басып йөргән” шәкертләрне биргән мәдрәсә белән ничек горурланмыйсың инде. Өстәвенә ул бит әле безнең Әгерҗе төбәгендә урнашкан. Юкка гына авылдашыбыз шагыйрә Гөлзада апа Әхтәмова: 

“Хәтердә, халкым хәтерендә

Иж- Бубый мәдрәсәсе.

Белем учагын кабызган

Татарның аң ядрәсе,”- дип язмагандыр шул. [1]
   Шушы мәдрәсәне тәмамлап, Бубыйлар үрнәгендә халыкка мәгърифәт таратуда үзләреннән зур өлеш керткән авылдашларыбыз Якупов Мулланур, Симаков Габдулла һәм башка бик күпләр, әлбәттә, зур хөрмәткә лаек. Хафизетдин Корбангалин абый исә мөстәкыйль фикерләүгә  сәләтле, туры сүзле, хакыйкать һәм гаделлек өчен чын көрәшче шәхесләр үрнәге ул. Алар мисалында без бер нәрсәне сабак итеп алырга тиеш – беркайчан да, беркайда да авыр хезмәттән, тырышлыктан башка бернәрсә дә бирелмәячәк. Ә Бубый мәдрәсәсендә белем алган авылдашларыбызны барлап, тарих битләрен тулыландыру – безнең, яшь буынның бурычы.
  Мирасыбыз өчен горурланабыз, әмма аның барлыгын белү белән генә чикләнергә ярамый. Алда күп көч, теләк, гаярьлек сорый торган байлыкны файдалану һәм киләчәк буынга җиткерү мәсьәләсе тора.
    Эзләнү эшемнән һич тә аерыласым килми. Тарих төпкелләренә төшкән саен, гаҗәеп нәрсәләргә тап буласың. Хыялымда үземне Бубый мәдрәсәсе шәкерте итеп күрәм. Үзенең халкын “Үлеп яраткан” Бубый мөгалимнәре һәм алар үрнәгендә халыкка хезмәт икән шәхесләр алында башымны иям. Мин ышанам: Ркаил Зөйдулланың “Үлеп яратты”сы аша халыкка кайткан Мөхлисә Бубый белән бергә Бубый мәдрәсәсе дә кайтыр әле.  Гөлзада апа Әхтәмова әйткәнчә:
                     И халкым, калкып чыгасың

                     Ятлар батырган саен.

                    Аң-белемгә сусаган җан

                    Барыбер табар җаен.[1]

Кушымта  1   

Иж –Бубый мәдрәсәсе
Кушымта 2

Бубый мәдрәсәсен тәмамлаган шәкертләр исемлеге

	№
	ФИО
	Яшәгән еллары
	Туган, укыган, эш урыны

	1
	Әхмәтвәлиев Габдулла
	1886-?
	Исәнбай авылы Сарапул өязе Вятка губернасы

	2
	Әхмәтвәлиев Шәйхимөхәммәт
	1882-?
	Исәнбай авылы Сарапул өязе Вятка губернасы

	3
	Әхмәтхафизов Җәмәлетдин 
	
	Исәнбай авылы Сарапул өязе Вятка губернасы

	4
	Багаутдинов Сәрвәретдин
	1882-?
	Исәнбай авылы Сарапул өязе Вятка губернасы

	5
	Габдулгазизов Габдеррауф
	1882-?
	Исәнбай авылы Сарапул өязе Вятка губернасы

	6
	Габдулманнанов Лотфулла
	1811-?
	Исәнбай авылы Сарапул өязе Вятка губернасы

	7
	Дуфунов Имәгыйль
	1886-?
	Исәнбай авылы Сарапул өязе Вятка губернасы

	8
	Мифтахетдинов Нәҗметдин
	1883-?
	Исәнбай авылы Сарапул өязе Вятка губернасы

	9
	Музаффаров Галимулла
	1848-?
	Имам хатиб Исәнбай авылы Сарапул өязе Вятка губернасы указ 10 нчы гыйнвар 1890 ел № 1046

	10
	Музаффаров Гобәйдулла
	1884-?
	Исәнбай авылы Сарапул өязе Вятка губернасы

	11
	Мөхәммәдияров Гарәфетдин
	1884-?
	Исәнбай авылы Сарапул өязе Вятка губернасы

	12
	Мөхәммәтзарипов

Фәтхетдин
	1886-?
	Исәнбай авылы Сарапул өязе Вятка губернасы

	13
	Мөхәммәтлатыпов Мансурҗан
	1885-?
	Исәнбай авылы Сарапул өязе Вятка губернасы

	14
	НәҗметдиновСәләхетдин
	1880-?
	Исәнбай авылы Сарапул өязе Вятка губернасы

	15
	Нәҗметдинов Хафизетдин
	1879-?
	Исәнбай авылы Сарапул өязе Вятка губернасы

	16
	Нуриәхмәтов Миңнехуҗа
	1884-?
	Исәнбай авылы Сарапул өязе Вятка губернасы

	
	Симаков Габдулла Арыслангәрәй улы
	10.08. 1896-?
	Исәнбай авылы Сарапул өязе Вятка губернасы 1913-1917 елларда КТУШ да укыган, Кызыл армия командиры, Граҗданнар сугышында вафат була

	17
	Төхвәтуллин Гаделшах
	1885-?
	Исәнбай авылы Сарапул өязе Вятка губернасы

	18
	Төхвәтуллин Шайхигәлләм
	1884-?
	Исәнбай авылы Сарапул өязе Вятка губернасы

	19
	Хөснетдинов Фәтхетдин
	1886-?
	Исәнбай авылы Сарапул өязе Вятка губернасы

	20
	Шәйхетдинов Габделгазиз
	1880-?
	Исәнбай авылы Сарапул өязе Вятка губернасы

	22
	Якупов Мулланур
	?-?
	Исәнбай авылы Сарапул өязе Вятка губернасы 

Өшәр авылы Минзәлә өязе Уфа губернасында укытучы

	23
	Якупов Йосыф
	1885-?
	Исәнбай авылы Сарапул өязе Вятка губернасы

	


Кушымта 3

Иж- Бубый мәдрәсәсендә белем алган шәкертләр исемлеге 
( Корбангалин Ниязи архивындагы “Первая всеобщая перепись населения Российской Империи” документыннан)  
Нәҗметдинов Камалетдин (1864 елда туган)  

Нәҗметдинов Җиһангәрәй (1887 елда туган), 

Әхмәтхуҗа Абдулнасыйпов (1862 елда туган),

Тютиев Гатаулла (1866 елда туган), 

Тютиев Рахматулла (1871 елда туган),

Мөхәммәтшафикъ Әхмәтлатыфов (1878 елда туган) 

Симаков Габдулла Арыслангәрәй улы

Хафизетдин Корбангалин Түтиев

Хафизетдиннең хатыны- Корбангалина Бибигазизә Мөхәммәтшакир кызы

